
Бул макалада болочок мугалимдерди башталгыч мек-

тепте табият таануу предметин окутууга даярдоодогу 

кесиптик компетенттүүлүгү жана маданияттуулугу, 

студенттерге билим берүүдөгү эң жөнөкөй түшүнүктөр-

дү калыптандыруу маселелери талдоого алынат. Баштал-

гыч класстардын окуучуларына табият боюнча билим бе-

рүү кыргыз тили жана математика предметтери менен 

бирдикте негизги сабактардан болуп саналат. Ошол эле 

учурда табият таануу аталган предметтерден өзүнө 

гана мүнөздүү болгон өзгөчөлүктөрү менен айырмаланып 

турат. Табият таанууну окутуунун методикасы курсун 

иштеп чыгууда жана окутуп – үйрөтүүдө, барыдан мур-

да, предметтин ошол өзгөчөлүктөрү аныкталып, алар ар-

кылуу окутуунун максаты менен милдети, мазмуну менен 

структурасы, окутуунун формалары, каражаттары, тех-

нологиялары аныкталып, студенттерге үйрөтүлүшү та-

лапка ылайык. Төмөндө окуучуларга табият жөнүндө би-

лим берүүнүн негизги өзгөчөлүктөрүн аныктоого аракет 

кылабыз. 

Негизги сөздөр: компетенттүүлүк, мугалим, табият 

таануу, окуу процесси, адис, окутуу, колледж. 

В этой статье говорится о будущих учителях, кото-

рые будут преподавать предметы естествознания в на-

чальных классах с целью формирования их наук с учетом 

их компетенций, культуры и образования, также элемен-

тарные понятия естествознания. Основным занятием на-

ряду с кыргызским языком и предметами математики 

является естественно-научное образование учащихся на-

чальных классов. В то же время, естествознание отли-

чается от названных предметов особенностями, харак-

терными только для них. Методика преподавания есте-

ствознания при разработке курса и обучении, прежде 

всего, определяются те особенности предмета, через ко-

торые определяются цели и задачи обучения, содержание 

и структура, формы, средства, технологии обучения, 

требуется обучение студентов. Ниже мы попытаемся 

определить основные особенности образования учащихся 

о природе. 

Ключевые слова: компетентность, учитель, есте-

ствознание, учебный процесс, специальность, обучение, 

колледж. 

This article is for future teachers, who teach natural 

science with their professional qualification and culture, edu-

cation, analyse conception for students. The main occupation, 

along with the Kyrgyz language and mathematics, is the natu-

ral science education of primary school students. At the same 

time, natural science differs from the named objects in features 

that are characteristic only for them. The methodology of tea-

ching natural science in the development of a course and trai-

ning, first of all, determines the features of the subject through 

which the goals and objectives of training, the content and 

structure, forms, means, teaching technologies are determined, 

student training is required. Below we will try to determine the 

main features of students' education about nature. 

Key words: qualification, teacher, natural science, edu-

cational process, specialist, to teach, college. 

Коомдо болуп жаткан саясий-экономикалык, 

технологиялык өзгөрүүлөр билим берүүгө жаңы та-

лаптарды коюп, жаңы кылымга жаңыча ой жүгүрт-

көн, чыгармачыл инсандарды даярдоо планын коюп 

жатат. Бул багытта Республикалык деңгээлдеги бир 

нече улуттук программалар иштелип, аны ийгилик-

түү ишке ашыруу аракеттери жасалууда.  

Колледждердин профилдик өзгөчөлүктөрүнө 

ылайык окуу пландары иштелип, окутулуучу пред-

меттер, алардын саат көлөмдөрү, уюштуруу форма-

лары, каражаттары такталып, жалпы жана жеке пред-

меттин технологиялары иштелүүдө. 

Башталгыч класстардын окуучуларына табият 

боюнча билим берүү кыргыз тили жана математика 

предметтери менен бирдикте негизги сабактардан 

болуп саналат. Ошол эле учурда табият таануу атал-

ган предметтерден өзүнө гана мүнөздүү болгон өзгө-

чөлүктөрү менен айырмаланып турат. Табият таануу-

ну окутуунун методикасы курсун иштеп чыгууда 

жана окутуп-үйрөтүүдө, барыдан мурда, предметтин 

ошол өзгөчөлүктөрү аныкталып, алар аркылуу оку-

туунун максаты менен милдети, мазмуну менен 

структурасы, окутуунун формалары, каражаттары, 

технологиялары аныкталып, студенттерге үйрөтүлү-

шү талапка ылайык. Төмөндө окуучуларга табият 

жөнүндө билим берүүнүн негизги өзгөчөлүктөрүн 

аныктоого аракет кылабыз. 

Адам табияттын, жаратылыштын, өзү жашап 

турган чөйрөнүн ээси жана кожоюну эмес. Ал-та-

бияттын жандуу жана акыл-эстүү мүчөсү. Адам өзү 

жашаган чөйрөдө, коомдо же табиятта гана жашап, 

табиятта гана өз ишмердүүлүгүн жүргүзө алат. Де-

мек, адам, коом жана табият бири-бири менен шарт-

ташкан, бекем байланышта, карым-катышта болгон 

жер шарындагы жашоо-тиричиликтин биримдиги 

менен бүтүндүгү болуп саналат. Адам коомдо гана 

жашап, өз ишмердүүлүгүн жүр-гүзө алат. Ал эми 

коом табиятта гана калыптанып, өнүгүп, жашап ке-

лет. Ошол эле учурда табият адамсыз, адам коомсуз 

өз алдынча жашай ала турганы, бирок адам, анын 

коому табиятсыз жашай алышы мүмкүн эмес экенди-

ги да белгилүү. Табият туралуу билим берүүнүн баш-

талгыч класстарда окутулуучу башка предметтерден 

болгон бул өзгөчөлүгү боюнча колледжден толук ан-

дап-билип, предметти окутуунун максаты (эмне үчүн 

окутуу керек?) белгиленген өзгөчөлүккө ылайык 

аныктала турганын терең өздөштүрүүлөрү зарыл. 

Табият жөнүндө билим берүү бул башталгыч 

класстардын окуучуларына өздөрү жашаган айлана-

чөйрө, андагы жандуу жана жансыз жаратылыш, 

аларда болуучу кубулуштар, көрүнүштөр, өзгөрүү-

лөр, өз ара таасирлер, карым – катыштар туралуу 

илимий маалыматтар менен тааныштырып, алар ме-

нен алака түзүп, тиешелүү мамилелерди калыптан-

дыруу. Жаратылышта, коомдо жашоого, өз ишмер-

дүүлүгүн жүргүзүүгө даярдоо. Ошондой эле табият 

жөнүндө билим берүүнүн таалим-тарбиянын өзгөчө 

мааниси менен өспүрүмдө жалпы маданияттын ка-

лыптанып, өнүгүшүнө бул предметтин тийгизген 

таасири туралуу да болочок мугалимдин жетиштүү 

билимге ээ болушу талап кылынат. 

Жогоркулардан улам табият боюнча билим бе-

рүүнүн дагы бир дидактикалык өзгөчөлүгү – анын 

толук конкреттүүлүгү менен предметтүүлүгү. Баш-

талгыч класстардын окуучулары сабакта өзүлөрүн 

курчап турган дүйнөнүн реалдуу, конкреттүү заттар, 

буюмдары менен, өзүлөрү көрүп, билип, катышып 

жаткан кубулуштар, көрүнүштөр менен илимий не-

гизде таанышышат. Предметтин бул өзгөчөлүгү аны 

окутуунун формалары менен каражаттарын, ык-жол-

дорун, жалпы эле технологияларын аныктоодо кол-

донууда да эске алууну талап кылат. 

Мектеп окуучуларына табият таануу боюнча би-

лим берүүнүн зарылдыгы жана практикалык мааниси 

боюнча алгачкы педагогикалык изилдөөлөр жана 

окутуу-үйрөтүү иштери Россияда XVIII кылымда эле 

башталып, аны негиздөөчүлөрдүн бири Василий 

Федорович Зуев (1754-1794) болгондугу, анын ишин 

К.Д. Ушинский, А.Я. Герд, Д.Д. Семенов, В.П. Вах-

теров, К.П. Ягодовский, П.А. Завитаев, М.Н. Скат-

кин, Л.Д. Мельчаков ж.б. окумуштуулар улантканы 

белгилүү.  

Ал эми Кыргызстанда табият таанууну өзүнчө 

предмет катары мектеп программасына киргизип, 

окутуу иштери өткөн кылымдын 30-жылдарында 

башталган. 1932-жылы Э.Арабаев уулу менен 

Д.Шамгун уулунун түзүүсүндө алгачкы окуу китеби 

“Табият таануу алиббеси” басылып чыккан. Ушул 

учурдун шарты, мүмкүнчүлүктөрдүн алкагында ка-

расак, бул китеп Кыргызстандагы билим берүү жаа-

тындагы чоң ийгилик болгон. Аталган алипенин та-

тар тилиндеги окуу китебинен кыргыз шартына 

анча-мынча ылайыкталган көчүрмөсү болгондугуна 

карабастан басылып чыгып, мектептерде колдону-

лушунун өзү эле табият таанууну окутууга кандай 

маани берилгендиги көрүнүп турат. Бул китептин 

кыргыз жаштарына таалим-тарбия берүүдөгү орду, 

мааниси жана ролуна профессор Э.Мамбетакунов 

жогорку баа берген. Өткөн кылымдын 30-жылдары-

нан тартып эгемендүүлүккө ээ болгонго чейин та-

бият таануу боюнча окуу китептери Москвада даяр-

далып, кыргыз мектептери алардын кыргызча котор-

молорун пайдаланып келген. Окутуунун методика-

сына арналган эмгектер борбордо, орус тилинде иш-

телип, жарыяланып, колдонулуп келген. Кыргыз-

станда айрым газета-журналдык макалаларды эске 

албаганда, методикалык көлөмдүү эмгектер жазыл-

ган эмес, диссертациялык иштер корголбогон. 

Эгемендүүлүккө ээ болгондон тартып табият 

жөнүндөгү “Жаратылышты үйрөнүү” предмети “Ме-

кен таануу” деп аталып, окутулуп келет. Окуу стан-

дарты, окуу планы иштелип чыгып, аларга ылайык 

окуу китептери иштелип, башталгыч класстарда кол-

донулууда. Табият таануу боюнча билим берүүнүн 

методикасына арналган З.Мамбетова менен Г.Адило-

ванын кандидаттык иштери корголду. Бул аракеттер, 

албетте Кыргызстанда мектеп окуучуларына табият 

таануу боюнча билим берүүнүн теориялык жана 

практикалык маселелерин чечүүгө өз салымын ко-

шууда. Бирок Кыргызстандын шартында башталгыч 

класстарда окутулуучу негизги предметтер болгон 

кыргыз тили менен математика предметтерин оку-

туунун методикасы илимине салыштырганда, табият 

таануу предметин окутуунун методикасы илим ката-

ры жаныдан калыптанып (болгону эки кандидаттык 

иш) чечилген, иштелген педагогикалык маселелерге 

караганда өз изилдөөсүн күтүп жаткан проблемалар-

дын көп экендигин бул предметти окутуунун азыркы 

абалы тастыктап келет. Табият таануу предметин 

окутуунун методикасы илиминин бул ал-абалы туу-

ралуу болочок мугалим кабардар болушу зарылдык 

болуп саналат. Педагогикалык бир катар орчундуу 

маселелердин кыргыз педагогикасында али толук 

изилдене электиги, табият таануу предметин окутуу-

нун методикасы боюнча изилдөө иштерин жүргүзүү-

нүн актуалдуулугун да айгиленеп турат.  

Башталгыч класстардын окуучуларына табият 

таануу боюнча билим берүүнүн дагы бир өзгөчөлү-

гүн азыркы учурдагы экология маселесинин ашкере 

актуалдуулукка ээ болушу менен байланышта кароо-

го туура келүүдө. Жер шарындагы температуранын 

акырындан жылый башташы, аба ырайындагы кес-

кин өзгөрүүлөр, мөнгүлөрдүн эриши, көлдөрдүн, да-

рыялардын солуй башташы, жаныбарлар менен 

канаттуулардын айрым түрлөрүнүн жок боло баш-

ташы, токойолордун өрттөнүшү, балыктардын аза-

йышы ж.б.у.с. табиятта болуп жаткан кыйроолордун 

бардыгы адам баласынын жаратылышка, бүтүндөй 

табиятка, анын мыйзам ченемдерине кыянаттык ме-

нен мамиле кылып, талкалап, табиятты, анын сырла-

рын өз ара байланы-катышын билбегендиктен келип 

чыгууда. “Экология” деген сөз “Манас” эпосунда ай-

тылгандай “табият менен таттуу мамиледе болуу” 

дегенди билдирет. Ал эми табият менен таттуу мами-

леде болуунун өзү өспүрүмдөрдүн табият тууралуу 

алган билим, түшүнүктөрүнүн бекем жана терен 

болушу менен шартталат, бекемделет. Бала өзүн кур-

чап турган айлана-чөйрө боюнча алгачкы илимий 

түшүнүктөрдү бакчадан, айрыкча башталгыч класс-

тардан алышы зарыл. Ал билимдер өспүрүмдүн 

табиятты таанып-билүүсүнө булак болуу менен бир-

ге эле, жогоруда белгилегендей, табият менен таттуу 

мамиледе, алакада болуусуна да өбөлгө болот. Так-

тап айтканда, өспүрүмдөр башталгыч класстарда та-

бият таануу боюнча жетиштүү билим алып, керектүү 

түшүнүктөргө ээ болушпаса, аларга экология боюнча 

билим берүү толук кандуу жетиштүү болбойт. Бул – 

педагогика илиминде, практикада, жашоо-турмушта 

далилденип келе жаткан алгылыксыз, өкүнүчтүү 

көрүнүш. 

Табият таанууну окутуу боюнча белгилүү адис, 

профессор Э.Мамбетакунов бул жагдай боюнча кө-

рөгөчтүк менен мындай деген: “Ар бир адамды кур-

чап турган өз табияты, тоо-токойлору, жашыл ши-

берлери, жан-жаныбарлары жөнүндөгү маалыматтар 

баланын табият таасирлерин тез кабылдай турган ке-

зинде берилип, түшүндүрүлбөсө, анын улуулугу, су-

луулугу, асыл баалуулугу жаш адамдын аң-сезими-

нен оолак калышы мүмкүн. Кийин табиятка кош кө-

ңүл карап калуучу кайдыгерлик мүнөз да мына 

ушундан башталышы мүмкүн”. Азыркы реалдуу жа-

шоо-турмуш, балдардын айлана-чөйрөгө болгон ма-

милеси, жосунсуз жоруктары педагог-окумуштуунун 

айткандарынын айныксыз чындык экендигин көзгө 

сайып көрсөтүп келет. 

Албетте, мындай терс көрүнүштөр жаштардын 

тарбиясынын тайкылыгын, маданиятынын төмөндү-

гүн тасыктап турат. Мунун негизги себептеринин би-

ри катары биз профессор Э.Мамбетакунов белгиле-

гендей, башталгыч класстарда табият таануу пред-

метин окутуудагы кемчиликтерден, окуучулардын 

табият боюнча тиешелүү түшүнүк-билимдеринин 

жетишсиздигинен көрөбүз. 

Табият таануу боюнча билим берүүнүн өзгөчө-

лүктөрү экологиялык маселелер менен тыгыз байла-

нышта болгондугу менен бирге эле тарбиялык, атап 

айтсак, адептик, маданияттык, жүрүм-турушуна ж.б 

сапаттардын өспүрүмдөрдө калыптанышына тийгиз-

ген таасири, анын мааниси менен да байланышта 

каралышы менен аныкталат. Табият окуучу үчүн өз 

үйүнөн, өз көчөсүнөн, өз айылынан, шаарынан баш-

талат. Өспүрүм өз айлана-чөйрөсүндөгү зат, пред-

меттер, көрүнүштөр тууралуу толук түшүнүк албаса, 

алар менен алака жасоону билбесе бардыгына кай-

дыгер карап, өзү менен өзү гана болсо, анда ал бала-

да таалим-тарбия, адеп, маданият сыяктуу зарыл ин-

сандык сапаттар калыктанып өнүгүшү кыйын. Боло-

чок мугалим бул боюнча белгилүү билимге ээ болуп, 

аны окутуу ишинде пайдаланууга даяр болушу талап 

кылынат.  

